ԱԼԲԵՐՏ ՄԿՐՏՉՅԱՆ 75

Փնտրում եմ այն, ինչ ժամանակի ընթացքում չեմ գտել
(Հարցազրույց Ալբերտ Մկրտչյանի հետ)
Մայր Աթոռ Սուրբ Էջմիածնում, ս/թ մայիսի 4 - ին, Նորին Սուրբ Օծություն Տ. Տ. Գարեգին Բ  Ամենայն Հայոց Կաթողիկոսի հանդիսապետությամբ տեղի է ունեցել Հայ եկեղեցու շքանշանների հանձնման արարողություն: Անվանի կինոռեժիսոր, պետական մրցանակների դափնեկիր, ՀՀ ժողովրդական արտիստ Ալբերտ Մկրտչյանը ծննդյան 75 ամյակի առթիվ, եկեղեցանվեր ոգու և վաստակյալ գործունեության համար պարգևատրվել է Հայաստանյայց Առաքելական Սուրբ Եկեղեցու «Սուրբ Սահակ - Սուրբ Մեսրոպ» պատվո բարձր շքանշանով: 
Շնորհավորում ենք և խնդրում պատասխանել երեք հոբելյանական հարցի: 
- Պատահու՞մ է, որ հաճախ նույն հարցը Ձեզ տաք, բայց ամեն անգամ տարբեր պատասխաններ գտնեք:
- Լինում է, և դա իմ էության առնչությունն է կյանքի ու բնության հետ: Ես մնում եմ նույնը, պատասխաններն են տարբեր լինում, որովհետև ես ու իմ խիղճը անհաշտ ենք ժամանակի հետ, պատճառը մեկն է` միշտ փնտրում ու գտնում եմ այն, ինչ ժամանակի ընթացքում չեմ գտել: Մի անգամ հնարավոր է, որ ուրախանամ, մյուս դեպքում` տխրեմ: Ես ինքս ինձ հետ եմ կռվում, հետո սկսում եմ ծիծաղել, թե ինչու էի կռվում: Բայց դե կռիվ եմ տալիս, որովհետև արդարություն եմ փնտրում:
- Թատրոն և կինո: Թատրոնից մինչև կինո և թատրոնի ու կինոյի միջև կռիվ կա՞:
- Կինոն թատրոնի բալիկն է: Ես ինչքան որ ժապավենի հոտն եմ սիրում, այնքան էլ բեմի կուլիսներինը: Ճիշտ չէ, որ կինոյի համեմատ թատրոնում սահմանափակումներ կան: Այդպես չէ, որովհետև թե՛ կինոյում, և թե՛ թատրոնում ստեղծած աշխատանքը կապված է բեմադրողի անձի հետ, նրա հոգու խինդի ու տրտմության հետ: Առաջին և հետին պլաններ կան և՛ կինոյում, և՛ թատրոնում: Երբ «Հացթուխի կինը» ներկայացման մեջ Մհեր Մկրտչյանը մահճակալին պառկած թերթ էր կարդում, իսկ մատները կնոջ կրծքի վրա շարժվում էին, հանդիսատեսի ուշադրությունը սևեռվում էր առաջին պլանում գտնվող նրա ձեռքին, իսկ բեմի մյուս մասում կատարվող գործողությունը մնում էր երկրորդ պլանում: 
    Կինոյի հնարավորություններն, ինչ խոսք, մեծ են, թատրոնն էլ իր առավելություններն ունի: Եթե ստեղծագործությունը կարողանում է կինոդահլիճում կամ թատերասրահում գտնվող գոնե մեկ հանդիսատեսի հուզել, արդեն ապշելու երևույթ է: Ի վերջո, կարևորն այն է, որ կարողանաս հանդիսատեսիդ հուզել: 
- Հայտնի է, որ կինոռեժիսոր Ալբերտ Մկրտչյանը նաև նկարչական կրթություն ունի: Ու՞մ դիմանկարը հաճույքով կստեղծեիք` յուղաներկ կամ գծանկար:

- Ֆրունզիկ Մկրտչյանի, Սոս Սարգսյանի և Խորեն Աբրահամյանի: Նրանց ավելի լավ եմ ճանաչում, քան ինքս ինձ: Նրանցից յուրաքանչյուրը մեկը մյուսից տարբեր են ու միաժամանակ իրար շատ նման` և՛ գույնով, և՛ էությամբ: 
- Նրանք ժամանակի գույներն են խտացնում իրենց մեջ:  Հետաքրքիր եռերգություն կլինի: 

- Այո: Երեքին էլ պաշտում եմ: 

Ալբերտ Մկրտչյանի հետ զրուցեց 

Անահիտ Արփենը

